Llythyr Jwdas 2
Pam oedd Jwdas eisiau ysgrifennu?

Ffrindiau annwyl, dw i wedi bod yn awyddus iawn i ysgrifennu atoch chi am y bywyd newydd dyn ni'n ei rannu gyda’n gilydd. Ond nawr mae’n rhaid i mi ysgrifennu i’ch annog chi i wneud safiad dros y ffydd, sef y gwirionedd mae Duw wedi ei roi i’w bobl un waith ac am byth. (Jwdas 1:3)
Roedd Jwdas eisiau ysgrifennu am y bywyd newydd mae pobl yn gael wrth ddod i gredu yn Iesu. Roedd e eisiau ysgrifennu am gyfoeth Cristnogaeth - achubiaeth o afael pechod a marwolaeth, trefn Duw yn achub ei bobl, am Iesu a’r groes a’r holl bethau cyffrous a gwerthfawr sy’n rhan o’r bywyd newydd. Llythyr i annog ac i ddathlu oedd y llythyr i fod – ond daeth rheidrwydd ar Jwdas i ysgrifennu rhywbeth cwbl wahanol.
Roedd na beryglon, roedd yr eglwys yn wynebu bygythiadau. Roedd rhai wedi dod yn slei i mewn i’r eglwys – felly roedd yr Ysbryd Glân wedi pwyso arno i ysgrifennu llythyr i annog pobl i ymuno yn y frwydr o blaid y ffydd.
Beth yw ystyr yr ymadrodd y ffydd yn adnod 3?

Y ffydd – y corff o wirionedd mae’r Cristion yn credu, gair perffaith, cwbl ddibynadwy  y Duw sydd ddim yn gallu dweud celwydd.

Cafodd ffydd ei roi i Gristnogion, i’r eglwys. Felly ni sydd i warchod ac i gadw’r ffydd. Dyn ni wedi derbyn ffydd un waith ac am byth,  does dim ychwanegiadau i fod na chwaith tynnu dim i ffwrdd.

 Martyn Williams (wedi ei seilio ar anerchiadau a draddodwyd yng Nghynhadledd y Mudiad Efengylaidd, Awst 2009)

